
PENITENTZIAREN ALKARTE OSPAKIZUNA

GARIZUMAN
Atarikoak:
1. Ospakizun hau Garizumaren amaieran egin daiteke.

2. Berbearen liturgia eta “azterketea” alkartu doguz. Eskema hau egokitzat joten ez badozue, beti lez egin: lehenengo irakurgaiak eta gero azterketea.

3. Garizuma-Pazkoko Pastoral Idazkitik hartutako gogoetea bigarren azterketearen ostean irakurri daiteke, bestela, ebanjelioaren ostean, azterketea dana batera egiten bada gogoetearen ostean. Testuak ebanjelioa komentatzen dau eta luze samarra da. Bakoitzak ikusiko dau moztu behar dauan edo jenteari eskeintzeko moldaketaren bat egingo deutson.

4. Ospakizunean zehar isiluneak egin behar dira, beraz, aurretik programatu (Testuan iradokitzen dira batzuk).

5. Garizumako ohiko sinboloak erabili: altarako kurutzea argiztaturik eta kandelak biztuta; ontzia hautsagaz eta Ebanjelio-liburua (edo Irakurgai-liburua) ondorengoa gogoratu deiguen: bihozbarritu zaiteze eta sinistu barri ona. Sinbolo honeek sarrerako prozesinoan sartu daitekez.

6. Abade bakoitzarengana hurreratu aurretik abisuak emon: non kokatuko diran, azkenean, danok batera, Jaungoikoari eskerrak emongo deutsaguzala bere parkamenagaitik, e.a. 

HASIERAKO ERRITOAK

Sarrerako abestia
Abadearen agurra
Aitaren eta Semearen eta Espiritu Santuaren izenean.

Bedeinkatua Jaungoikoa,

bere neurri bako maitasunean bere Seme Jesukristo emon deuskuna.

Bere errukia egon bedi zuekin.

Anai-arrebok: ondo etorriak.

Garizuma honetan Jaunaren Pazkoa ospatzeko, hau da, hilteko eta Jaunagaz berbizteko, prestatzen dihardugu. Beste era batera esanda, gure pekatuak kurutzearen enborrean untzez josi gura doguz, Espirituaren bizi barriaz janzteko.

Ospakizun honetan Kristoren ispiluaren aurrean jarri gura dogu geure burua, bere eta gure bizitzaren arteko tartea neurtzeko, zer dogun larregirik eta zer falta jakun ikusteko, bihozbarritu beharra sentitzeko eta gure bihotza Espirituaren graziari zabaltzeko.

Abadearen otoitza
Egin dagigun otoitz, Jaungoikoari argia eskatuz,

bihozbarritzearen bidea argitasunez ikusi dagigun. (Isilunea)
Jaungoiko Aita, errukian aberatsa zara,

zure aurrean jarri eta gure bizitzak aztertzean,

zuri ez deutsugula eskuzabaltasunez erantzuten ikusiazoten deuskuzu.

Horregaitik zure ontasuna eta gure pekatua autortzen doguz. 

Emoiguzu adorea Zugana bihurtzeko bidea gogo biziz ibili dagigun.

Jesukristo gure Jaunaren bitartez.

BERBEAREN LITURGIA

Oharra 1.go  irakurgaiari
Orain, Jaungoikoak berba egingo deusku, bihozbarritzeko deia eginez. Geure burua Jaunaren Berbea entzuteko prestauko dogu. Ikusi dagigun une batez pekatuaren aurrean dogun barruko jarrerea.

Onartu egiten dogu, beste barik, aparteko garrantzirik emon barik? Jabetzen gara gure hutsegiteez, norberekoikeriez, makaltasunez, inbidiez,…? Jarrera apala dogu, hau da, gure hutsegiteak autortzen doguz eta horreengaitik parkamena eskatzen dogu? Hutsegiteak hutsegite, parkamena eskatzera hurreratzen bagara, Jaungoikoak parkatu egiten deuskula eta maite gaituala sinisten dogu?

Entzun dagigun Joan apostoluak esaten deuskuna.

Irakurgaia: 1 Jn 1,5 – 2,2 

(V. irakurgai-liburutik hartu daiteke, Errubako Santuen eguna).
Azterketea

Entzun barri dogunaren argira, aztertu dagiguzan:

Gure pentsamenduak:  

Besteak epaitu eta kritikatu egiten dodaz?

Inbidiatsu edo zekena naz?

Norberekokeriaz begiratzen deutsot lagunurkoari?

Inguratzen zaituenen aurrean nabarmentzea gustatzen jatzu?  

Besteak egoistak, inbidiatsuak, akasdunak dirala pentsetan dot?

Besteak baino hobetzat dot neure burua?

Gure berbak:  

Iraindu egiten dot hasarratzen nazanean?

Suminez eta zakarkeriaz beterik berba egiten dot?

Ezer ez esan eta unerik gogorrenean mendekua hartzeko ‘gordeten’ dodazan horretakoa naz? 

Guzurrak esaten dodaz? Guzurrezko lekukotasunak emoten dodaz?

Gure egintzak:  

Eskuzabaltasunez jokatzen dot ala neure interesa da bilatzen dodana?

Senide, lagun eta ezagunekin dodan hartuemonean, zerbitzuzko jarrerea ala egoismoa nagusitzen da?

Nagusi izatea, gozamena,… bilatzen dot ala, ostera, zerbitzuzko jarrerea dot?

(Isilunea)

129 Salmoa 

(V. Irakurgai-liburutik hartu daiteke, urriaren 5eko irakurgaiak –Penitentzia eguna-)

Oharra ebanjelioari
Ez-egitezko pekatua hartu daiteke munduaren pekatutzat. Egunez egun entzun daikegunez, etengabe hitz egiten da goseaz, langabeziaz, pobretasunaz, gerrez, etorkinez, baztartuez,… Baina, ez ete gara geu ere guztiz kontsumitzaile eta xahutzaile,  hainbeste eta hainbeste gizakiren pobretasun eta miseriaz geu ere errudun bihurturik?

irakurgaia: Mk 10, 17-27 

(V. Irakurgai-liburutik hartu daiteke, santu guztientzakoan)

Azterketea

Jaungoikoaren berbea entzun ondoren, pentsatu dagigun: 

Nire bizitzan, lagundu neikio norbaiti?; atseginago eta adeitsuago izan naiteke? Besteen ona bilatzen dot ala neure gauzez arduratzen naz bakarrik?

Gure gizartean abandonatuak, drogazaleak, ezinduak, baztartuak,… dagoz. Zer egiten dot euren alde? Besteei eskeintzen natxake? Badot astirik entzuteko, barre egiteko, berba adoretsu bat esateko…? Etsita eta ilusino barik dagozanei baikortasuna transmititzeko gauza naz? Itxaropen egile naz?

Beharbada, ezin dodala ezer egin, gauza honeek gainditu egiten nabela erantzungo dot… Benetan, ezin ete dot neure laguntzatxoa eskeini?

Zintzotasunez eta bildur barik itauntzen deutsot neure buruari Jaungoikoak zer gura dauan nitaz? Zenbateraino nago prest Jaungoikoak niretzat dituan egitasmoen arabera aldatzeko eta jarduteko? Bihotz-bihotzez gura dot Jesusen Espirituak Garizuma honetan niri dagokidan bidea erakutsi deidan? Ebanjelioaren testigu leial izatea nahi dot? Munduari Pazkoko Barri Ona iragarriko deutsat?

(Isilunea)
Gogoetea 

(“Berri Ona bizi eta iragarri gaur egun” Garizuma-Pazkoko Pastoral Idazkitik hartuta)

Era batera edo bestera, bere buruari Ebanjelioaganako leialtasunari buruzko galdera egin dion nork ez du bere burua pasarte honetan islatuta ikusten? Kontakizun ebanjeliko gehienen antzera, hau ere gizatasun eta espiritualtasun sakoneko sentimendu eta jarrerak islatzeko gaitasun handia ematen dioten xehetasunek zeharkatzen dute. Kasu honetan eta beste behin, Espirituaren eskuetan bidean abiatzera doan Jesus dugu begien aurrean.

Bat-batean Jesusengana jotzen duen pertsona horren hurbilketaren ezaugarriez jabetzeak pertsona horren jarrera espiritualaren berri ematen digu: arineketan doa Jesusen bila,  Honen aurrean belaunikatu egiten da, galdetu egiten dio, eta ‘Maisu ona’ esaten dio, hau da: bere bizitza bereizteko premia sentitzen du, horretarako Jesusekin bat egin behar duela sumatzen du, erabateko apaltasunezko jarrera hartzen du haren aurrean, elkarrizketa zintzo eta zuzena nahi du eta, azkenik, bere funtsezko dilema existentziala argi dezakeen Maisutzat aitortzen du, Jesus ona delako.

Jesusek ‘ona’ esaten diotenean ematen duen erantzunak bere bitartekari-lana adierazten digu eta Aitarekin duen erlazio ona. Jesusek ‘ona’ izengoitiari uko egiten dio eta Aitari bakarrik egozten dio, bere solaskidearen aurrean Jainkoarenganako erabateko maitasuna gaurkotuz eta bere bizitzako muintzat hartuz, eta solaskide horri gauza bera egiteko dei eginez. Ba ote dago bere buruarekin eta Jesusekin zintzo eta leial jokatzen saiatu den inor, Jesusek banan-banan aipatu berri dizkion aginduen zerrendari emandako erantzunean antzematen den irrikaz beteriko bilaketan bere burua islatua ikusten ez duenik? Nahiz eta aginduak betetzea beti erraza ez izan, hori egitea ez dela nahiko sentitzen dugu; agindu horiek lortu nahi dugun zerbait garrantzitsuagoaren adierazgarri direla sumatzen dugu. 

Irrikaz beteriko bilaketa horren zintzotasunak ukitzen du, hain zuzen ere, Jesusen bihotza, eta bere solaskidea adi-adi begiratzera eta maitatzera bultzatzen du. Zeinuak, Ebanjelioan beste batzuetan gertatzen denez, bere gizakundearen egiazkotasuna erakusten du, bere gizatasun sakonaren bidez. Gutariko askok ere sentitu izan dugu haren begirada sarkorra geure bihotz barruan, jaso izan dugu haren maitasunaren esperientzia eta, ondorioz, entzun izan dugu haren deia: “Gauza bat falta zaizu bakarrik: zoaz, saldu daukazun guztia eta eman behartsuei, zeure aberastasuna zeruan izan dezazun; gero, zatoz eta jarraitu niri.” Eta, horregatik, geure burua ikasle zintzoaren tristuran islatua ikusten dugu, eta Jesusek eskatzen dion jauzi kualitatiboa emateko ausardiaren faltan. Azkenean, Jesusek, ingurura begiratu eta ondorengoa diosku Berari jarraitu nahi diogun guztioi: “Bai nekez sartuko direla aberatsak Jainkoaren erreinuan!” Hausnarketa sakona egiteko hitz deigarriak dira.

Egindako galderak eta Jesusen erantzunak guztiongan dute eragina: “Maisu ona, zer egin behar dut betiko bizia ondaretzat jasotzeko?” Galdetzen dena ez da, zer egin behar den Jesusi aparteko eran jarraitzeko, edo, Erdi Arotik Vatikanoko II. Kontziliora arte indarrean egon zen teologian esaten zenez, zer egin behar den santutasun handiagoko bizimodua nork bere egiteko; salbatzeko baldintzari buruz ari da. Honek zera ulertarazten digu: ikasleen artean ez dagoela santutasun-maila desberdinik, jarraitzeko bide desberdinak baizik, eta guztiak beharrezkoak eta baliozkoak direla; hain zuzen ere, denoi egiten zaigu santutasunaren bikaintasunera iristeko deia.

Testuak gure kulturarentzat eta kultura horren barruan gauden guztiontzat bereziki nabarmena den zerbait aurkezten digu: aberastasuna zeruan izateko deia. Jainkoa da gure benetako altxor bakarra eta, ondorioz, sortutako guztia altxor da Hari lotuta badago. Altxor horren ordez beste batzuk egiten baditugu, biziaren iturri den funtsezko harremana moztuz, ezin dugu betiko bizirik izan. Esperientziaz dakigu, bere indarragatik arrastaka garamatzan erreka dirudien kultura honetan, zein zaila den beste altxor horietatik geure buruak askatzea. Horregatik, gaur egun Ebanjelioa bizitzeak osagai kontrakultural garrantzitsua du. Korrontearen erdian sendo irauteko, ezinbestekoak ditugu eskuzabaltasuna, argitasuna, elkarte-laguntza eta Jainkoarekiko harreman pertsonala, kontrastatzeko, bereizteko, jarduteko eta irauteko.

Gure aberastasuna zeruan izatearen jarrera erradikal eta oinarrizkoaren auzi honek isla praktiko bikoitza izan behar du. Geure aurrerapen sozial eta pertsonala erakusteko eta geure bizi-maila gero eta altuagoa izateko irrikaz itsututa bizi garenoi, zera gogoratzen digu Jesusek: ez dugula eskubiderik, pobreak dauden bitartean, geure ondasunak geuretzat gordetzeko. Jainkoarena da guztia eta Jainkoak premiazko deia egiten digu, denok izan dezagun lekua guztiona den kreazioaren mahaian. 

Erruki hunkigarria sentitzen zuen Jesusek behartsuen aurrean. Eta guk ospa al dezakegu Eukaristia gaur, guztion Jaunaren mahaiaren beste aldean gizateriaren erdia baino gehiago jartzen dela jakinik eta “behartsuen multzo” horrek guri inolako ziztadarik sentiarazi gabe? Nola adostu eskandalagarria den elkartasunik eza hori San Paulok Korintoko elkarteari Eukaristiaren ospakizunari buruz idazten zizkion hitzekin: “Zeuen elkarte-otorduetarako biltzen zaretenean, egiten duzuena ez da Jaunaren afaria, nor bere afaria jaten hasten baita; horrela, bata goseak gelditzen den bitartean, bestea mozkortu egiten da”? (San Pauloren lehenengo Gutuna Korintiarrei, 11. kapitulua, 20-21 txatalak). 

Ez da nahikoa geure gizarte barruan gauzak banatzea dakarren elkartasuna; elkartasun horrek Jainkoak sortutako pertsona guztiengana iritsi behar du. Gizabanako eta kristau-elkarte bezala, beharrezko bide eraginkorrak bilatu behar ditugu horretarako. Premiazkoa da geure buruari honako galdera hau egitea: ez ote gara Epulon axolagabeak gure ate aurrean zotinka dauden ‘Lazaroen’ aurrean? Gure arteko hainbeste jende apalarengandik ere ikasi behar dugu; horietako asko eta asko pentsionistak dira, baina Ebanjelioko alargunaren antzera, beren limosna ematen dute karitateak eraginda.

Jesusen deiak badu beste ondorio praktiko bat ere: gure ondasunek Jainkoarengandik eta lagun hurkoarengandik apartatzen bagaituzte, eragozpena baino ez dira gure bizitza eta zorionerako, eta utzi egin behar ditugu “bidaia ekipaje arinarekin egiteko”. Horretarako neurriak hartu behar ditugu, gero eta ugariagoa, konplexuagoa eta sofistikatuagoa den ondasun eta zerbitzuen kulturan kontrakulturala gertatzen den Ebanjelioa bizitzeko beste ezaugarri batean aurrera egiteko: bizitzako sinpletasuna. 

Kontua ez da, oparotasuna, konplexutasuna eta sofistikazioa adierazten duen guztiari printzipioz uko egitea, inoiz existitu ez den “bizitza natural” baten antzekora itzultzeko. Ez dugu ahaztu behar, Jainko kreatzailea izan zela Berak sortutako zeru eta lurra aldatu zituen lehenengoa. Horrela, bere kreazioaren osteko lehenengo unean, Hasiera liburuak kontatzen digunez, “lurra nahas-mahas hutsa zen: leize handiaren gain ilunpea”. Jainkoak kosmos bihurtu zuen nahas-mahas hori, hau da, zerbait ordenatua egin zuen, argia sortuz, urak bananduz, ortzia, landareak, abereak, Edeneko Baratze ederra eta, azkenik gizakia, gizon eta emakume bezala, sortuz. 

Sinpletasun ebanjelikoan bizi nahi izan duten historiako gizon-emakume santu guztiek kreazioa maitasunez lantzen eta aldatzen jarraitu dute, askotan beraien eskuz, erregalu eman zaigun kreazioa. San Benitorentzat, monjearen eskulana guztiz garrantzitsua zen praktikan, eta giza eta espiritu-mailan. Hori dela eta, Beneditarren ordenak zeresan handia izan zuen Europan, teknologi eta kultura-arloan, vi.-xiii. mendeetan.  San Buenaventurak dioenez, eskuzabaltasun- eta bakuntasun-eredu izan zen Asisko San Frantziskok bere eskuz eraberritu zituen San Damian, San Pedro eta Protziunkula elizak, erortzeko zorian zegoen bere etxea konpontzeko Jainkoaren deiari erantzunez. Gertaera espiritual hau jarduera fisikoaren bidez adierazi zen, jasotako ondarea onartuz eta hobetuz, Jainkoaren zerbitzura.

Kontua ez da, beraz, kreazioan dugun ardura bertan behera uztea, geure burua existitzen ez den sinpletasun faltsuan kokatzeko. Jainkoaren maitasun sortzailearen laguntzaile gara eta izan behar dugu, baina ez geure egintzen gatibu eta esklabo bihurtzeraino. Espirituzko askatasunerako baldintza eta laguntza da sinpletasuna. Ugaritasunak zama jartzen digu, oztopatu egiten digu eta txirotu egiten gaitu fisikokoki eta espirituari eta sormenari dagokienez. Atseginkeriaren gizarte honetan hain hedatuta dagoen edo hainbeste bilatzen den asetasunak hil egiten gaitu zentzu guztietan. 

Ez da ez erraza, ezta samurra ere, arlo honetan urratsak ematea, ez bakarka, ez familian ezta gizartean ere; uko egitea eta haize kontra ibiltzea eskatzen du horrek. Horregatik, Jesusek, adi-adi begiratuz eta sakontasunez maitatuz, eskatzen digun urratsak goibeldu eta beldurtu egiten gaitu. Horrexegatik da, hain zuzen, ezinbestekoa. Puntu honetan, beste askotan bezala, zeruan dugun aberastasunari begira, hau da, traszendentea eta barnekoa den Jainkoari begira bizitzeak askatu egiten gaitu kateetatik eta indar sortzaileak pizten dizkigu.

SAKRAMENTUAREN LITURGIA

Alkarteak parkamena eskatzen dau
Abadea: Geure egoereaz jabetuz, errukian aberatsa dan Jaungoikoagana joten dogu.

-  1. ERA -

- Penitentzia antifona abestu -

· Parkatu, Jauna, gure egoismoa (norberekoikeria), alkartasunik eza eta bihotz gogortasuna.

· Parkatu, Jauna, gure intolerantziak eta setakeriak.

· Parkatu, Jauna, gure erosotasun, aberastasun eta loturak.

- Penitentzia antifona abestu -

· Parkatu, Jauna, gure harrokeriak eta besteak mesprezatu izana.

· Parkatu, Jauna, gure indibidualismoak.

· Parkatu, Jauna, ez zaitugulako txiroagan, beharrizanean dagozanengan, ikusten.

- Penitentzia antifona abestu -

- 2. era

Ondorengo testua irakurri, hasieran eta amaieran (eta tartean) penitentzia antifonak jarriz. Elizan batutakoek koru bitara ere irakurri daikee. 

Irakurten dan bitartean, altaran pantailarik badago, jarri ete daiteke irudiren bat –seme galduari harrerea egiten deutson Aita errukitsuaren koadroa?-

A: Badakit maite nozuna, Jauna, ona zaralako,

bihotz sentibera dozulako, parkatu egidazu;

garbitu nire barru-barruko pekatuak,

eta jaso nagizu nire eten bako jausteetatik.

B: Santu zaran horren aurrean, pekatari sentitzen naz,

eta nire pekatua nigan zuztertuta dago.

Ni, bai, ni!: zure aurka, zure aurka bakarrik egin neban pekatu

eta zure begiek nahigabez ikusi dabe nire bihotz lohia.

A: Bai pozgarria Aita zuzen eta zintzoa zarala,

eta txantaje eta alderdikeria barik epaitzen dozula jakitea!

Sentitzen dot; erruaren orbanaz jaio nintzan

eta jaio aurretik ilunpean egon nintzan.

B: Adi-adi begiratzen deustazu 

eta nire barruan dagoan alderdirik garbiena dozu gustuko

eta gozo-gozo berba egiten deustazu, lagunari lez isiltasunean.

Besarkatu nagizu eta zure maitasunak bihotza aldatuko deust,

izan nire adiskide eta gailurrerantz joko dot.

A: Bihurtu egidazu galdu nebana, poztasuna eta alaitasuna,

eta nire bizitzak pozez salto egin dagiala.

Adiskide gara: ahaztu egin neban txarra,

eta, zure adiskidetasunaz, lagundu barritzen.

B: Jaio daitela nigan, iturri moduan, bihotz garbia,

eta borondate sendoa emon egidazu, Jauna;

zure aurpegi alaia ikusi gura dot nire ondoan

eta zure indarra lagun izan dagidala beti.

A: Emoidazu, arren, zure salbamenaren alaitasuna,

eta dana zugaitik jokoan jarten dauan bihotz zintzoa;

zure bideak zoragarriak dirala esango deutset gazteei

eta zu ezagutu barik pekatu egiten dabenei, 

Zu zer zaran ‘dastatzeko’.

B: Emon bizia, Biziaren Jaungoiko zaran Horrek, bizi izatea maite dot eta.

Eta horregaz esango deutset danei zugaz dana daitekela.

Zabaldu nire bihotza eta ezpanak zugana, Jauna,

zenbat maite zaitudan esan dagidan.

A: Badakit ez zabizala lelokerietan,

eta ez dozula nire txanpon solterik nahi.

Bihotz damutua eskatzen deustazu;

bihotz leial eta zintzoa gura dozu.

B: Izan ona nigaz eta besteekin

eta sendotu gure bizitza makalak.

Gure eguneroko bizitza gogorra eskeintzen deutsugu,

Zuk, Jaungoiko gurea, zure altara gainean, 

gure dohaina aurkitu eta pozik jaso dagizun.

DANOK: bihurtu egiguzu, arren, poza eta alaitasuna,

eta gure bizitzak pozez salto egin dagiala.

Adiskide gara: ahaztu egin genduan txarra.

Zure adiskidetasunaz, lagundu barritzen.

Gure aita
Jauna, egin gagizuz zeure antzeko: pobre, apal, zerbitzari, solidario, eskuzabal eta errukior. Zeuk erakutsi zeuskun zure eta gure Aitagana joten dogu: 
Gure Aita...
Bakearen ezaugarria (nahi izan ezkero)

Abadea: 
Bere kurutzeagaz anai-arreba egin gaituan Kristogan, eta adiskidetzearen ezaugarri lez, emon bakea alkarri.

Bakarkako autortza eta absoluzinoa 
ESKERRONA ETA AGURRA
Eskerroneko abestia kantatu daiteke.

Abadearen eskerroneko otoitza
Egin deiogun otoitz parkatu deuskun Jaungoikoari.

Jaungoiko Aita ona,

eskerrak emoten deutsuguz jasotako parkamenagaitik.

Hemen gagoz,

jasotako argia eraginkor bihurtzeko prest,

zure deiak entzuteko prest.

Bizi zarala iragarri gura dogu,

eta zure errukia betikoa dala.

Bedeinkatua, Zu, gizaldi eta gizaldietan. Amen.

Bedeinkapena
Jauna zuekin.

Jaungoiko Aitak bedeinkatu zagiezala

eta ospatutako parkamenaren testigu izaten lagundu deizuela.

Eta bedeinkatu zagiezala Jaungoiko ahalguztidunak,

Aitak, eta Semeak + eta Espiritu Santuak.

Jaunak parkatu deutsue. Zoaze Jaunaren bakean.
PAGE  

